
shrIshUlinIkavacham

શ્રીશૂલિનીકવચમ્

શ્રીશિવઃ ઉવાચ -

અથ વક્ષ્યે મહાગુહ્યં કવચં સર્વસિદ્ધિદમ્ ।
સમાહિતેન મનસા શ‍ૃણુ કલ્યાણિ તાદૃશમ્॥ ૧॥
શૂલિન્યાઃ કવચં દિવ્યં જગદ્રક્ષણવર્ધનમ્ ।
સર્વસિદ્ધિપ્રદં શ્રેષ્ઠં સર્વપાપપ્રણાશનમ્॥ ૨॥
સર્વમઙ્ગલમાઙ્ગલ્યં   સર્વૈશ્વર્યપ્રદાયકમ્ ।
બ્રહ્મજ્ઞાનપ્રદં હૃદ્યં ભીષણં જયવર્ધનમ્॥ ૩॥
સર્વરોગહરં શાન્તં સર્વરક્ષાકરં પરમ્ ।
કવચસ્ય ઋષિર્દેવ્યા મૃત્યુઞ્જય ઉદાહૃતઃ॥ ૪॥
ઉષ્ણિક્ છન્દસ્તથા દેવિ દેવતા જગદમ્બિકા ।
દું કારં બીજમિત્યુક્તં સ્વાહા શક્તિસ્તતઃ પરમ્॥ ૫॥
સર્વાભીષ્ટાર્થસિધ્યર્થે વિનિયોગો વરાનને ।
માયાર્ણૈશ્ચ કરન્યાસં ષડઙ્ગં  પ્રણવાન્વિતમ્॥ ૬॥
ૐઅસ્ય શ્રી શૂલિનીકવચસ્ય મૃત્યુઞ્જય ઋષિઃ ।
ઉષ્ણિક્ છન્દઃ । શ્રીજગદમ્બિકા શૂલિની દેવતા । દું બીજમ્ ।
સ્વાહા શક્તિઃ । સર્વાભીષ્ટાર્થસિદ્ધ્યર્થે (જપે) વિનિયોગઃ॥
ૐ હ્રાં  ૐ હ્રીમિત્યાદિભિઃ  કરાઙ્ગન્યાસાઃ ॥
ધ્યાનમ્ -
તાપિઞ્છસ્નિગ્ધવર્ણાં દશશતવદનાં ચન્દ્રરેખાવતંસાં
હર્યક્ષસ્કન્ધરૂઢાં દ્વિદશશતભુજાં હાટવાસોવૃતાઙ્ગીમ્  ।

ધ્યાયેઽહં વૈરિલોકગ્રસનપરિણતા ક્રીડનાલોલજિહ્વાં
દેવીં  ક્રુદ્ધાં સુમેધાં પ્રણતભયહરાં શિક્ષિતાશેષલોકામ્॥

જયેશ્વર્યગ્રતઃ પાતુ પૃષ્ઠતો વિજયેશ્વરી ।
અજિતા વામતઃ પાતુ દક્ષિણં મેઽપરાજિતા॥ ૧॥
બ્રહ્માણી પાતુ કેશાગ્રં શિવા પાતુ શિરો મમ ।
અમ્બિકા મેઽલકં પાતુ મુખં હૈમવતી તથા॥ ૨॥
ભવાની પાતુ નાસાગ્રં ઘ્રાણં માહેશ્વરી તથા ।
વારાહી નયનં પાતુ માનસ્તોકા ચ દક્ષિણમ્॥ ૩॥
જિહ્વાં પાતુ મહાવિદ્યા લમ્બિકાગ્રં સરસ્વતી ।
સત્યમ્બિકા મમોર્ધ્વોષ્ઠં લક્ષ્મીમેઽર્ધરપલ્લવમ્॥ ૪॥
શ્રુત્યમ્બા પાતુ મે દન્તાન્ કૌમારી ચિબુકં તથા ।
જ્વાલા (કણ્ઠં) ભીમસ્વના પાતુ કપોલૌ મે (ઽ)ભયઙ્કરી॥ ૫॥
ઇન્દ્રાણી પાતુ મે કર્ણૌ ઇન્દ્રનાથા હનૂ મમ ।
ગ્રીવાપાર્શ્વં મહાશક્તિઃ ગ્રીવાં મે પરમેશ્વરી॥ ૬॥
કરાલી દક્ષિણસ્કન્ધં વૈષ્ણવી પાતુ વામકમ્ ।
શિવેશી દક્ષદોર્મૂલં શિવદૂતી ચ વામકમ્॥ ૭॥
અચ્યુતા દક્ષદોર્દણ્ડં અનન્તા પાતુ વામકમ્ ।
દક્ષકૂર્પરમીશાની ત્રિશૂલી પાતુ વામકમ્॥ ૮॥
જ્વાલામુખી પ્રકોષ્ઠં મે પાતુ ભદ્રા ચ વામકમ્ ।
ભૈરવી મણિબન્ધં મે વામં પાતુ મહેશ્વરી॥ ૯॥
કરપૃષ્ઠં તુ વારાહી વિકટાઙ્ગી  તુ વામકમ્ ।
અઘોરા દક્ષિણાઙ્ગુષ્ઠં  ઘોરરૂપા તુ તર્જનીમ્॥ ૧૦॥
મધ્યમાં રક્તકેશી ચાઽનામિકાં તુ મહાબલા ।
માયા કનિષ્ઠિકાં પાતુ પર્વાણિ વિષનાશિની॥ ૧૧॥
નખાનિ મે કરાલાસ્યા વામાઙ્ગુષ્ઠં  મહોદરી ।
તર્જનીં  રક્તચામુણ્ડી મેઘનાદા તુ મધ્યમામ્॥ ૧૨॥
અનામિકાં રૌદ્રમુખી કાલી પાતુ કનિષ્ઠિકામ્ ।
પર્વાણિ કાલરાત્રિર્મે નારસિહ્મી નખાનિ મે॥ ૧૩॥
જટિલા દક્ષિણ કક્ષં વામકક્ષં પયસ્વિની ।
વક્ષો જ્વાલામુખી પાતુ હૃદયં કૃષ્ણપિઙ્ગલા ॥ ૧૪॥

નારાયણી સ્તનદ્વન્દ્વં રુદ્રાણી મસ્તકાગ્રકમ્ ।
જઠરં ભદ્રકાલી મે ચણ્ડિકા ઉદરં તથા॥ ૧૫॥
તદ્દક્ષિણમનન્તા મે તદ્વામઃ બ્રહ્મવાદિની ।
સાવિત્રી પાતુ નાભિં  મે ગાયત્રી મે કટિદ્વયમ્॥ ૧૬॥
ત્વરિતા પાતુ મે ગુહ્યં પૃષ્ઠભાગં શતાનના ।
યોગેશ્વરી ગુદં પાતુ જઘનં લોકમોહિની॥ ૧૭॥
ઊરુયુગ્મં વસુમતીં  ચણ્ડમુણ્ડા તુ જાનુની ।
જઙ્ઘે  કાત્યાયની પાતુ ગુલ્ફે મહિષમર્દિની  ॥ ૧૮॥
શાકમ્ભરીં પાદપૃષ્ઠે ગૌરી પાદાઙ્ગુલીર્મમ  ।
સૂક્ષ્મા પાદતલં પાતુ પાદપાર્ષ્વં ધનઞ્જયા॥ ૧૯॥
સર્વાઙ્ગં  પાતુ મે પુષ્ટિઃ સર્વસન્દિં  મદપ્રિયા ।
જ્વાલિની રોમકૂપાણિ વસુધારા ત્વચં મમ॥ ૨૦॥
વસુધા ચર્મ મે પાતુ રુધિરં મદનાવતી ।
તીવ્રા માંસદ્વયં પાતુ ભેદો મે વિઘ્નનાશિની॥ ૨૧॥
મમાસ્થિ ભોગદા પાતુ મજ્જાં પાતુ પરાત્પરા ।
પઞ્ચભૂતં રતિઃપાતુ શુક્લં મે કામરૂપિણી॥ ૨૨॥
મૂલાધારમુમા પાતુ સ્વાધિષ્ઠાનં ચિદઙ્કુરા  ।
અમૃતા મણિપૂરં મેઽનાહતં કમલેક્ષણા॥ ૨૩॥
વિશુદ્ધિ પાતુ મે નાદા(ઽથા) પાતુ ચાજ્ઞાં પરા મમ ।
જાતવેદોગ્નિદુર્ગા મે બ્રહ્મરન્ધ્રં સદાવતુ॥ ૨૪॥
શૂલિનૌ સકલં પાતુ અનુક્તાઙ્ગં  મહાબલા ।
જાગરૂકાસ્વવસ્થાસુ મમ પદ્માવતી તથા॥ ૨૫॥
શઙ્કરી પાતુ મે પુત્રાન્ પુત્રીં  ચ કમલાસના ।
સહજાન્ શામ્ભવી પાતુ સુભગા સુમુખં મમ॥ ૨૬॥
વ્યોમકેશી કુલદ્વન્દ્વં ઇષ્ટાન્દુષ્ટાપહારિણી ।
ભવનં ભુવનાકારા નગરં નગરેશ્વરી॥ ૨૭॥
દ્રાવિણી પાતુ રાજ્ય મે રાજાનં ક્ષોભનાશિની ।

રાષ્ટ્રં ચ મહતી પાતુ પ્રજાં સર્વવશઙ્કરી॥ ૨૮॥
શ્રીદેવી ધનધાન્યં મે સર્વદા સર્વસમ્પદઃ ।
ઇતિ ગુહ્યં મહાવીર્યં દેવ્યા કવચમદ્ભુતમ્॥ ૨૯॥
પાવનં સર્વવિજયં પરમાયુષ્યવર્ધનમ્ ।
અભેદ્યમતુલં નાનાભૂતપ્રેતનિબર્હણમ્॥ ૩૦॥
કિમત્ર બહુનોક્તેન ચતુર્વર્ગફલપ્રદમ્ ।
ત્રિસન્ધ્યં યો જપેન્નિત્યં ન્યાસભાવયુતં શિવે॥ ૩૧॥
તસ્ય સર્વભયં નાસ્તિ વિજય ચ કરસ્થલે ।
કવચેનાઽઽવૃતો વિદ્વાન્ સ પૂજ્યઃ સકલૈરપિ ।
અનેનૈવ શરીરેણ જીવન્મુક્તો ભવેચ્છિવે॥ ૩૨॥
ઇતિ શ્રીશૂલિનીકવચં સમ્પૂર્ણમ્॥

